Som, Kéil a Planzen (66)
Am Fréijoer léisst et sech gutt mat Biller aus der Natur schaffen… och fir Iwwerleeungen um Gebitt vun der Sprooch.

De Som, dat wier dann dat Sproochmaterial, dat äis zënter onausdenkegen Zäiten aus  Géigende kënnt, déi haut leider nëmmen zevill als problematesch, geféierlech oder och schrecklech duerch d‘Aktualitéit  an all hire Forme joen: alles, wat rondrëm a südöstlech vum Kaspesche Mier läit.

D’Kéil - déi kleng spizeg Plänzercher, déi aus dem Som schéissen an duerno weidergesat ginn, fir déck Zalotekäpp, Poretten oder Kabesheeder ze ginn - dat wier dann dat Sproochgewarrels, dat a ‘Südrussland’ Wuerzele gemaach huet, iert et sech als voll ausgewuesse Planzen op de Weste lass gemaach huet, an zwar mat villen Zorte Sprëss zentral, nördlech a südlech. 

Esou Vergläicher däerf een natierlch net zvill wuertwiertlech an enk kucken… mä et gëtt eng Iddi, wéi dat Sproochen-Entstoen an -Ausbreeden ongeféier ze kucken ass. Et as eng Grimmel ‘Billersprooch’, déi ëmmer gutt ass fir de Verhalt. Ech si mir kloer bewosst, datt dat ‘Hierkomme’ vun eiser Sprooch als klinzeg-butzegen Deel vun den indo-europäesche Sproochen ewell dacks hei an eiser Rubrik gegeeschtert ass, mä d’Widerhuelung ass nun emol, wat d’Réimer ewell ‘mater scientiae’ genannt hunn: d’Mamm vun de Wëssenschaften !

Déi allermeescht Leit kënnen sech z.B. kee Reim drop maachen, firwat d’Englänner an hir Sprooch ‘angel-sächsech’ genannt  ginn, woubäi direkt gesot soll sinn, datt ‘England’ jo nëmmen een Deel vum ‘United Kingdom / UK’ ass… mä do misste mir en Tierchen an hir Geschicht maachen, deen dësem an deem vläicht ze latzeg geng virkommen . Sécher ass ower, datt d’Sprooch op deer Insel virun 1066 näischt mam franséischen Deel ze dinn hat, ouni deen se haut zu London misste billen aplaz ze schwätzen☺… dat giff eng ganz Abberzuel !

De Fong (d’Kautsch) vum Engleschen, dat mir haut kennen, dee kënnt aus deem, wat mir Schleswig-Holstein-Angeln / Niedersachsen nennen… ass also germanesch ! Et gëtt e sëllechen Dokumenter an deem ‘Ur-Engleschen’… probéiert ower net, eppes dovun ze verstoen. Nixda ! Wéi d’Fransousen (Normannen) sech dann no 1066 Meeschter gemaach hunn, guff ‘um briteschen Haff’ a rondrëm natierlech dat Franséischt (vun deemools) Tromp als Sprooch… doraus huet sech dann dat modernt Englescht entwéckelt: graff geholl e ‘Gehäck’ vu Sächsesch a Franséisch. Aus deene Gedanken eraus däerf een sech dofir och froen, firwat d’Fransousen an déi Däitsch sech esou rabbelkäppeg géint d’Englescht als ‘lingua franca’ vun der EU stäipen… et ass dach schléisslech ‘Hires’ !

Eng aner, fir äis ganz intressant Fro: Wat guff dann deemools hei bei äis geschwat… ewell 100 Joer virun deer Schluecht zu Hastings, wou d’Normannen d’Englänner geklappt haten ?

Mä hei war eng aner Sproochplanz grouss ginn: dat Fränkescht ! Fir äis dat Mëttel- an, nach méi genee, dat ‘Mëttel-West-Musel-Sauer-Fränkescht’. Dat muss natierlech net jiddereen esou ‘méckepéilereg’ behalen; et wier ower dacks net vu Mutwëll, sech iwwer dës Gedankeschinn drun ze erënneren. 

